
4 noyabr 2020-ci il, çərşənbə 8
Beynəlxalq ictimaiyyət erməni 

cinayətkarlarına “dayan!” deməlidir

Aydındır ki, bu suallar da 
erməni təxribatlarından irəli gəlir 
və onların maraqlarına uyğun idi. 
Düşünürəm ki, hər şeydən əvvəl, 
burada bir məsələni, daha doğ-
rusu , analogiyanı vurğulamaq 
yerinə düşür. Necə ki, Ermənistan 
dəfələrlə Azərbaycan Ordusunu 
təxribata çəkmək üçün müxtəlif 
vasitələrə əl atsa da, silahlı 
qüvvələrimiz təcavüzkarların heç 
bir təhrikedici oyununa getmir, 
eləcə də bu müsahibədə dövlət 
başçımız sualları böyük məharətlə, 
səbir və təmkinlə cavablandırdı. 
Hər sualı məkrlə dolu olan jurna-
list əvvəl  Bakının gözəlliyindən 
danışaraq, guya, neytral ab-hava 
yaratmağa çalışdısa da, sonra 
savaşı Azərbaycanın başladığını 
iddia etməyə cəhd göstərdi. Cənab 
Prezident təmkinlə döyüşlərə 
başlayan tərəfin Azərbaycan 
olmadığını, bu zamana qədər heç 
bir ölkənin rəsmi nümayəndəsinin 
bu məsələni ölkəmizin qarşısında 
qaldırmadığını, danışıqlar prose-
sini tamamilə pozmaq məqsədi ilə 
iyulda təxribata əl atan, avqustda 
diversiya qrupu göndərən, ardın-
ca da sentyabrın 27- də hücuma 
keçən tərəfin Ermənistan olduğunu 
bildirdi. Vaxtilə Azərbaycanda möv-
cud olmuş daxili qeyri-sabitlikdən 
sui-istifadə edən Ermənistanla 
müharibədə də Azərbaycanın 
müharibəni yox, döyüşü uduzduğu-
nu vurğulaması isə cənab Prezi-
dentin tutarlı cavablarından sadəcə 
biri idi. 

Qayıdaq müsahibəyə, daha 
doğrusu, jurnalistin düşdüyü 

çətin vəziyyətə. Məqsədinə nail 
ola bilmədiyi üçün sanki hirsini 
hələ də soyuda bilməyən jur-
nalistin yenidən təxribata baş 
vurarkən Prezidentin erməni 
qoşunlarının Azərbaycanın 
beynəlxalq səviyyədə  tanınmış 
ərazilərindən çıxarılmasını 
istədiyimizi deyəndə, onun hüquqi 
nöqteyi-nəzərdən haqlı olduğu-
muzu və bunun Birləşmiş Millətlər 
Təşkilatının Təhlükəsizlik Şurasının 
qətnamələrinə uyğun olduğunu 
vurğulaması birmənalı olaraq 
hədəfə dəqiq istiqamətlənmiş 10 
ballıq ox atışı idi. 

Müsahibə zamanı ölkə başçımı-
zın Birləşmiş Millətlər Təşkilatının 
Nizamnaməsinin 51-ci maddəsini 
xatırlatması da yerinə düşdü. Yəni, 
Təhlükəsizlik Şurası beynəlxalq 
sülhü və təhlükəsizliyi qorumaq 
üçün lazımi tədbirləri görməyincə, 
BMT üzvünə silahlı hücum 
edilərsə, beynəlxalq sülhü və 
təhlükəsizliyi qorumaq və ya bərpa 
etmək üçün heç bir şey fərdi və ya 
kollektiv özünümüdafiə hüququnu 
pozmayacaqdır. Azərbaycan da bu 
gün özünü-müdafiə ilə beynəlxalq 
səviyyədə tanınan ərazilərini 
erməni işğalından azad edir. 
Bundan əlavə, Dağlıq Qarabağda 
yaşayan ermənilərin qayğısına 
qalmağa hazır olduğumuzu, onların 
oraya qayıdacaq azərbaycanlılarla 
dinc-yanaşı, sülh şəraitində ya-
şayacaqlarının təminatını bir ölkə 
başçısı kimi, növbəti dəfə siyasi 
etika nümayiş etdirərək verir. Eyni 
zamanda, jurnalist muxtariyyət 
yalanını sözarası həyasızcasına 

sualların ortasına əlavə etməklə, 
sanki beyinlərə yeridir ki, hansısa 
mərhələdə ya danışıqlarda, ya da 
sənədlərdə muxtariyyət verilməsi 
haqqında bir hissə olub. Lakin 
cənab Prezident onun sualındakı 
mənanı tutaraq bildirdi ki, jurna-
listin haqqında danışdığı “reallıq”, 
Ermənistanın təcavüzkar sepa-
ratizmi və azərbaycanlıların etnik 
təmizlənməsi nəticəsində yaran-
mış “reallıqlardır.” Yəni, Amerika 
Birləşmiş Ştatları, Rusiya və Fran-
sadan ibarət olan vasitəçilərdən 
Dağlıq Qarabağa müstəqillik 

verilməsi ilə bağlı bizə heç bir plan 
təqdim olunmayıb.

Növbəti sualda atəşkəsin 
yenidən bizim tərəfimizdən 
pozulduğunu müsahibəyə qulaq 
asan tamaşaçının sanki beyininə 
yeritməyə cəhd etməsinin cavabın-
da Azərbaycanın iki dəfə atəşkəsə 
razılaşdığını, lakin hər ikisində 
də Ermənistan tərəfindən dərhal 
pozulduğunu və Azərbaycanın 
atəşkəsi pozması barədə sübut 
olmamasını qeyd etməsi cənab 
Prezidentin növbəti tutarlı cavabı 
idi. Dövlət başçımız Azərbaycanın 
atəşkəsə hazır olduğunu bildirdi və 

əlavə etdi ki, Ermənistan Amerika 
Birləşmiş Ştatları, Rusiya və Fran-
sa tərəfindən işlənib hazırlanmış 
əsas prinsiplərə sadiq olduğunu 
bildirməlidir. Bunun əksinə olaraq. 
həmsədr ölkələr tərəfindən təqdim 
edilən sülh planına uyğun olaraq 
torpaqları boşaldacağına dair 
öhdəlik götürməli olduqları halda, 
iki gün bundan əvvəl Ermənistan 
baş nazirinin “Dağlıq Qarabağ 
münaqişəsinin diplomatik həlli 
yoxdur “ – deməsi işğalçı ölkənin 
konstruktiv mövqedən hər zaman-

kı kimi uzaq olduğunu göstərir. 
Tanınmış jurnalist Qreq Palkot 
həqiqəti artıq dərk etməli idi. Onun 
bu həqiqəti dərk etməməsi fonun-
da isə aldığı növbəti zərbə daha 
ağır oldu. Belə ki, müsahibənin 
ən möhtəşəm tərəflərindən biri 
düşmən dəyirmanına su tökən “5-ci 
kolon”un təmsilçilərinin vasitəçiliyi 
ilə verilən və guya, öz ağıllarınca 
cəmiyyətimizə əl altından sırıdılma-
ğa çalışan, Amerikanın daxili audi-
toriyasına və dünya ictimaiyyətinin 
beyninə yeridilən insan haqlarının 
pozulması, söz azadlığının sıxışdı-
rılması ilə bağlı bəzi ittihamların ol-

duğu, xüsusilə, korrupsiya və həm 
hökumətdə, həm də bir çox korpo-
rativ strukturlarda ailə idarəçiliyi ilə 
bağlı səsləndirilən fikirlərlə bağlı 
idi. Bununla bağlı iki məqamı vur-
ğulamaq yerinə düşərdi.

Birincisi, jurnalistin ordumuzda, 
guya, suriyalı döyüşçülərin olma-
sı haqqında “New York Times” 
qəzetində çıxan yazını vurğula-
ması, buna cavab kimi isə cənab 
Prezidentin Ağ ev rəhbəri Donald 
Trampın yalan xəbər yaydığına 
görə “New York Times” qəzetini 

feyk xəbərlər yayan qəzet adlandır-
masını xatırlatması. 

İkincisi, bir çox korporativ 
strukturlarda ailə idarəçiliyi ilə bağlı 
səsləndirilən fikirlərə verilən cavab: 
burada isə dövlət başçısı ABŞ-da 
2000-ci ildə keçirilən seçkilərdə 
respublikaçı Corc Buşun demokrat 
Albert Qora necə qalib gəlməsinə 
sətiraltı eyhamı idi. Belə ki, məhz 
o seçkilərin son anında açar əyalət 
sayılan Florida ştatındakı hesab-
lama həlledici oldu. Qor və onun 
komandası avtomatik sayımda 6 
milyon bülletenin səhv hesablandı-
ğını iddia edərək, səslərin əllə he-
sablanmasını tələb etdikdən sonra 

Buşun 500 səs çox topladığı Flori-
da ştatındakı hesablama həlledici 
olmuşdu. Daha sadə desək, Corc 
Buşun Florida qubernatoru olan 
kiçik qardaşı vasitəsilə məğlubun 
necə qalib “edildiyini” jurnalistə 
xatırlatması. Hər ikisi çox tutarlı, 
Amerika dövlətinin və cəmiyyətinin 
içindən olan, faktlara söykənən 
cavab idi. Bununla da, möhtərəm 
Prezidentimiz nəinki Amerika 
siyasətini bildiyini və cəmiyyətini 
tanıdığını , eyni zamanda, bir daha 
nə qədər hazırlıqlı, müdrik siyasətçi 
olduğunu dünyaya sübut etdi.

Qeyd edildiyi kimi, baxmayaraq 
ki, Qreq Palkot nəinki ABŞ-da, həm 
də ölkə hüdudlarından kənarda ta-
nınan bir jurnalist olmaqla yanaşı, 
həm də beynəlxalq vəziyyətdən 
də yaxşı xəbərdardır. Amma onun 
bu müsahibədə verdiyi suallar-
dan aydın olurdu ki, münaqişənin 
tarixi, qəbul edilmiş beynəlxalq 
sənədlərdən bixəbərdir. Jurnalist 
neytral və qərəzsiz olmalıdır, lakin 

onun bütün sualları qərəzli notla-
ra köklənmişdi. Bunlar az deyil-
miş kimi, o, həm də səbirsiz və 
təmkinsiz imiş. Belə ki, responden-
tin çıxışına yerli-yersiz müdaxilə 
etməsi onun qərəzliliyindən xəbər 
verirdi. Sualına cavab alsa belə, 
öz iddiasını müxtəlif yollarla 
əsaslandırmağa çalışırdı. Lakin 
nail ola bilmədi. Bütün həmlələri 
dəf edildi.

Azərbaycanın həmişə Amerika 
Birləşmiş Ştatlarının beynəlxalq 
terrorçuluqla apardığı mübarizədə 
bir yerdə olduğunu, hərbi qulluq-
çularımızı Əfqanıstanda saxla-
maqla sülhməramlı əməliyyatlara 

töhfə verdiyimizi, enerji təchizatı 
məsələlərində, bütövlükdə, 
Azərbaycan və Amerika Birləşmiş 
Ştatlarının çox güclü tərəfdaşlıq 
münasibətlərinin olduğunu vurğu-
laması amerikalı jurnalistə yerində 
deyilən növbəti cavab idi.

Azərbaycana Prezident İlham 
Əliyev kimi səriştəli diplomat, ma-
hir, səbirli və təmkinli siyasətçinin 
rəhbərlik etməsi ilə qürur duyduq. 
Ötən müsahibələrdə olduğu kimi, 
bu dəfə də cənab Prezidentin 
cavabları hədəfə istiqamətlənmiş, 
sərrast, soyuqqanlı və dəqiq 
cavablar idi. Müzəffər Ali Baş Ko-
mandan nəinki döyüş əməliyyatları 
zamanı əldə olunan uğurlara 
rəhbərlik edir, o, həm də bütün 
siyasi və diplomatik təzyiqlərə sinə 
gərərək, ölkəmizin maraqlarını in-
formasiya savaşında da ən yüksək 
səviyyədə qoruyur. 

Şəbnəm HƏSƏNOVA, 
politoloq

ATƏT-in Minsk qrupuna həmsədrlik 
edən dövlətlərin jurnalistləri öz 

ölkələrinin icra edə bilmədikləri, ya da icra etmək 
istəmədikləri illərlə kağız üzərində qalan qətnamələri, 
dişsiz, ünvansız bəyanatları indi də informasiya 
məkanında çarpaz, tərs suallar verməklə, guya, bizi 
divara sıxışdırmağa cəhd edirlər. Müzəffər Ali Baş 
Komandan, Prezident İlham Əliyev Amerika Birləşmiş 

Ştatlarının “Fox News” televiziya kanalına müsahibəsində beynəlxalq hüquqa, 
onun norma və prinsiplərinə istinad edərək, eyni zamanda, siyasi etikanı 
gözləyərək, səbir və təmkinlə bütün qərəzli sualları məharətlə cavablandırdı. 

Həm diplomatiyada, həm də döyüşlərdə 
qələbəmiz bir-birini tamamlayır

Bu qiymətləndirmə işğaldan 
əvvəl, yəni keçmiş SSRİ dövründə 
aparılıb. Müasir texnologiya ilə 
həmin yataqlardan daha çox qızıl 
hasil edilməsi mümkündür. Lakin 
ötən 27 il ərzində torpaqlarımızın iş-
ğal altında olması yataqların işğalçı 
ölkə tərəfindən istismar olunmasına, 

eləcə də erməni əsilli iş adamla-
rı tərəfindən bu təbii sərvətlərin 
mənimsənilməsinə gətirib çıxarıb. 
Qızıl yataqlarımız Azərbaycanın 
razılığı və iştirakı olmadan 
Ermənistan vasitəsilə digər ölkələr 
tərəfindən qeyri-qanuni istifadə 
edilib. Bu da təbii ki, beynəlxalq 
hüququn prinsiplərinə ziddir. Bu 
baxımdan Azərbaycan beynəlxalq 
hüququn prinsiplərinə, o cümlədən 
beynəlxalq konvensiyalara uyğun 
olaraq bu istiqamətdə öz hüquqları-
nı qorumaq imkanına malikdir.

Azərbaycan Ordusunun 
uğurlu əməliyyatı nəticəsində 
hazırda ərazilərimiz işğaldan azad 
olunur, xalqımıza məxsus milli 
sərvətlərimiz, o cümlədən Vejnəli 

qızıl yatağı onun özünə qaytarılır. 
Bu da uzun müddət işğalda olan 
və ermənilərin talan etdikləri təbii 
ehtiyatların Azərbaycan tərəfindən 
istifadəsinə, ölkəmizdə hasil olunan 
qızılın və digər təbii ehtiyatların 
dünya bazarlarına çıxarılmasına 
imkan verəcək.   

Azərbaycan güclü ölkədir. 
Respublikamız növbəti mərhələdə 
öz təbii ehtiyatlarını istifadə 
etmək, eyni zamanda, əvvəlki 
dövrlərdə bu yataqları talayan 
dövlətlərin, eləcə də şəxslərin, 

xüsusən də Ermənistanın 
beynəlxalq hüququn prinsiplərinə 
uyğun olaraq məsuliyyətinin 
müəyyənləşdirilməsinə çalışacaq. 

Erməni tərəfin işğal altında 
olan Azərbaycan ərazilərində milli 
sərvətlərimizi talaması, habelə bu 
prosesdə xarici şirkətlərin iştirak 
etmələrinə dair çoxsaylı faktlar 
var. Ümumilikdə, işğal olunan 
Azərbaycan torpaqlarında 160 
müxtəlif qiymətli metal yatağı 
qalıb. Kəlbəcər, Laçın, Zəngilan, 
Tərtərdəki qızıl, gümüş, civə, 
mis, qurğuşun, daş kömür, rəngli, 
dekorativ daşlar və digər yataqlar 
mövcuddur. Ermənistanın ixracın-
da mühüm yer tutan dağ-mədən 
məhsulları sırasındakı qızıl, mis, 
sink filizləri və konsentratları-
nın, həmçinin qiymətli metalların 

konsentratlarının xeyli hissəsi 
Azərbaycanın işğal olunmuş 
ərazilərindəki Söyüdlü (Zod), 
Qızılbulaq, Vejnəli qızıl, Mehmana 
polimetal və Dəmirli mis-porfir ya-
taqlarından hasil olunur. Zəngilan 
rayonunun işğaldan azad olunan 
ərazisində yerləşən Vejnəli qızıl 

yatağı kvars-qızıl-sulfid tərkibli 
damar geoloji-sənaye tipinə aid 
edilir. Yataqda 25 sayda qızıl 
saxlayan kvars damar zonaları 
öyrənilib, 14, 15, 16, 19, 21 və 24-
cü zonalar üzrə Cı+C2 kateqoriyası 

ilə ehtiyatlar hesablanıb. Vejnəli 
yatağı 1959-1962-ci illərdə Vejnəli 
geoloji-axtarış partiyası tərəfindən 
kəşf edilib.

Burada 1962-1971,1976-1981 
və 1983-1984-cü illərdə geoloji-
axtarış və kəşfiyyat işləri aparılıb. 
Yataq 1984-cü ildə Məhəlli Ehtiyat-
lar Komissiyasında təsdiq olunaraq, 
Azərbaycan Respublikası Faydalı 
Qazıntı Ehtiyatlarının Dövlət Ba-
lansına qəbul edilib. Təsdiq edilən 
ehtiyatlar: C1 kateqoriyası üzrə 
filiz-183 min ton, qızıl - 2,169 ton; 
C2 kateqoriyası üzrə filiz - 433 min 
ton, qızıl - 4,347 ton təşkil edib. C1 
kateqoriyası üzrə gümüş - 0,19 ton; 
C2 kateqoriyası üzrə gümüş - 9,9 
ton təşkil edib. C1 kateqoriyası üzrə 
mis - 0,2 min ton; C2 kateqoriyası 
üzrə mis - 2,8 min ton qeydə alınıb.  

Ölkəmizdə qızılçıxarma 
sənayesinin yaradılması məqsədilə 
Azərbaycan Respublikası Pre-
zidentinin “Azərbaycan Res-
publikasının bir sıra qızıl yataq-
larının kəşfiyyatı və işlənməsi 
barədə” 1996-cı il 5 fevral tarixli 
sərəncamına uyğun olaraq, 
1997-ci il avqustun 20-də keçmiş 
“Azərqızıl” Dövlət Şirkəti ilə ABŞ-ın 
“RV Investment Group Sevrvices 
LLS” arasında Gədəbəy, Qoşa, 
Ordubad qrupu (Piyəzbaşı, Ağyurd, 
Şəkərdərə, Kələki), Söyüdlü, Qızıl-
bulaq və Vejnəli perspektivli qızıl 
yataqlarının kəşfiyyatı, işlənməsi 
və hasilatın pay bölgüsü haqqında 
saziş imzalanıb. Lakin Söyüd-
lü (Zod), Qızılbulaq və Vejnəli 
yataqları ermənilərin işğalı altında 
olduğuna görə, həmin yataqlar 
üzrə işlərin aparılması mümkün 
olmayıb.

Ermənistanın genişmiqyas-
lı talan əməliyyatına qoşulan 
Fransa, Kanada, İsveçrə və digər 
ölkələrdən imkanlı erməni əsilli və 
ya erməni diasporu ilə əlaqələri 
olan iş adamları Azərbaycan 
ərazisindəki yataqların istisma-

rına cəlb edilib. Bu cür kriminal 
biznes nümayəndələrindən biri də 
İsveçrənin dünyaca məşhur saat 
brendi “Franck Muller Group”un 
təsisçilərindən biri və baş direktoru 
Vartan Sirmakesdir. V.Sirmakes 
1956-cı ildə İstanbulda anadan 
olub və 18 yaşında İsveçrəyə 
köçüb. Hazırda İsveçrənin erməni 
diasporunun maliyyə donoru 
hesab olunan V.Sirmakes “Arm-
SwissBank” bankının təsisçisidir, 
bu ölkədə 7 brendə və 14 is-
tehsalat müəssisəsinə sahib-
dir. O, Ermənistanda müxtəlif 
sahələrə böyük investisiyalar 
yatırır, rəhbərlərindən biri olduğu 
“Franck Muller” şirkəti dünya-
da yeganə nümayəndəliyini də 
məhz Ermənistanda açıb. Keçmiş 
prezident Serj Sarkisyanın fərmanı 

ilə Ermənistanın Fransadakı baş 
konsulu təyin olunub və “Vətən 
qarşısında xidmətlərinə görə” orde-
ni ilə təltif edilib.

Yataqların istismarında nəinki 
xarici korporasiyalar, həm də ofşor 
zonalarda saxta şirkətlər yarat-
maq yolu ilə Ermənistanın siyasi 
rəhbərliyi də iştirak edib. Bu sıraya 
R.Köçəryan-S.Sarkisyan cütlüyü, 
keçmiş səfir və indiki prezident 
Armen Sarkisyan və baş nazir 
N.Paşinyan da daxildirlər.

V.Sirmakesin Kəlbəcərin “Sö-
yüdlü” və Zəngilanın “Vejneli” ya-
taqlarından oğurlanan qızıl İsveçrə 
birjalarında satışa çıxarılır, qazanc 
isə elə həmin ölkənin banklarına 
yatırılır. Sirmarkes Azərbaycanın 
işğal olunmuş ərazilərində 999,9 
əyyarlıq qızıl külçələrin satışı ilə 
məşğul olan bir sıra proqramların 
da əsas sərmayədarıdır.

2001-ci ildə “Franck Muller”in 
Ermənistandakı nümayəndəliyi 
açılan zaman şirkətin təmsilçisi 
bildirmişdi ki, burada saatların qızıl 
çərçivələri üçün 18 karatlıq qızıl 
və 550 əyyarlıq platindən istifadə 
olunacaq.

İsveçrəli biznesmen 
Ermənistanda qiymətli materialların 
emalı zavodunun inşasına hazırlaş-
dığı barədə də məlumatlar vardır. 
O, zavodun tikilməsi planını 6 il 
əvvəl – 2014-cü ildə açıqlayıb və 
Ermənistan Mərkəzi Bankı ilə mü-
vafiq memorandum da imzalayıb. 
Hasil edilən qızılı dünya bazarına 
çıxarmaq məqsədilə 2020-ci ildə 
Ermənistanda affinaj (qızıl emalı) 
zavodunun açılması nəzərdə tutu-
lur. Əsas investor Vartan Sirmakes-
dir.

Rəsmi statistikaya görə, 
Ermənistandan ixrac edilən 
məhsulların böyük bir hissəsi Vartan 
Sirmakesin vətəni olan İsveçrəyə ix-
rac olunur. 2019-cu ildə Ermənistan 
məhsullarının ixrac edildiyi ölkələr 
sırasında ikinci ən böyük paya 
sahib olan ölkə məhz İsveçrədir – 
ixracda bu ölkənin payı 17,4 faiz 
(457 milyon dollar) həcmində olub.

Azərbaycan ərazisində hasil 
olunan qızıl resursları Ermənistana 
gətirilir, burada müəyyən saflaşdır-
ma mərhələsindən keçdikdən sonra 
üçüncü ölkələrin bazarlarına çıxarı-
laraq, orada satışı həyata keçirilir.

Beş il əvvəl Azərbaycanın Baş 
Prokurorluğu Vartan Sirmakesə 

qarşı cinayət işi açaraq onu 
beynəlxalq axtarışa verib. İstintaq 
materiallarından aydın görünür 
ki, Azərbaycan tərəfi Sirmakesin 
qanunsuz iqtisadi fəaliyyəti və 
xüsusilə də  qızıl yataqlarının qeyri-
qanuni istismarında iştirakı ilə bağlı 
kifayət qədər məlumat əldə edib. 
Bütün bu faktlar İsveçrə Konfede-
rasiyası Baş Prokurorluğuna da 
təqdim olunub.

Azərbaycan Prezidentinin 
tapşırığına əsasən, işğal olun-
muş ərazilərimizdə Ermənistanın 
Azərbaycan vurduğu zərərlərin 
kompleks qiymətləndirilməsi apa-
rılacaq. Vətəndaşların mülkiyyəti, 
infrastruktur, mədəniyyət 
abidələri və s. ilə yanaşı, həm 
də Azərbaycana məxsus təbii 
resursların qeyri-qanuni istismarı 
haqqında materiallar əsasında 
Ermənistanın Azərbaycana vur-
duğu zərərlər qiymətləndiriləcək, 
düşmən ölkənin, onun əvvəlki və 
indiki rəhbərlərinin, bu prosesdə 
iştirak edən xarici şirkətlərin, 
onların rəhbərlərinin məsuliyyətə 
cəlb olunması ilə bağlı bütün lazımi 
tədbirlər görüləcək.

Vüqar BAYRAMOV,  
Milli Məclisin deputatı

İşğaldan azad olunan ərazilərdəki təbii sərvətlərimiz 
hesabına iqtisadiyyatımız daha da inkişaf edəcək

Azərbaycan ərazilərinin uzun müddət 
işğal altında qalması bizim təbii resursla-
rımızın, o cümlədən qızıl ehtiyatlarımızın 
Ermənistan tərəfindən istismar və talan 
edilməsinə səbəb olub. Zəngilan və 
Kəlbəcərdə kifayət qədər qızıl yataqları 
var. Zəngilanın işğaldan azad olunan 
Vejnəli qızıl yatağında qızıl ehtiyatlarının 
həcmi 6,5 tondur. 


